Newyddion da i Goleg y Gwyddorau Iechyd ac Ymddygiad (Mawrth ’09)
Mwy o ymchwil ar y cyd rhwng y GIG a chanolfannau rhagoriaeth academaidd

PILSen: Ymyriadau Ymarfer ar gyfer Sensitifrwydd Iaith: 
Astudiaeth Arbrofol ar Gyflwyno Gwasanaethau Fferyllol yng Nghymru

Mae Cynllun Datblygu Ymarfer Fferylliaeth Llywodraeth Cynulliad Cymru wedi dyfarnu grant o £11,894 i fferyllydd lleol, Mr Llyr Hughes o Nefyn, i helpu i adeiladu'r sylfaen dystiolaeth ar gyfer cyfathrebu effeithiol ym maes gofal iechyd wrth ddarparu gwasanaethau fferyllol mewn sefyllfa ddwyieithog.  

Mae'r grant hwn yn deillio o bartneriaeth arloesol rhwng 

· fferyllwyr cymunedol lleol yng Ngwynedd, 

· Bwrdd Iechyd Lleol Gwynedd a Môn 

· LLAIS (Gwasanaeth Cefnogi Isadeiledd Ymwybyddiaeth Iaith ar gyfer Cydweithrediad Ymchwil Glinigol Cymru), grŵp ymchwil Prifysgol Bangor sy’n edrych ar ymwybyddiaeth iaith ym maes ymchwil gofal iechyd.  
· Canolfan Ymchwil ESRC dros Ymchwil i Theori ac Ymarfer Dwyieithrwydd, canolfan rhagoriaeth Prifysgol Bangor sydd wedi cael cydnabyddiaeth ryngwladol oherwydd ei hastudiaethau ym maes dwyieithrwydd. 
· NWORTH (Sefydliad Hap-dreialon Iechyd Gogledd Cymru), Uned Treialon Clinigol Prifysgol Bangor 
· CEPhI (Canolfan Economeg a Pholisi Iechyd), grŵp Economeg Iechyd Prifysgol Bangor 
Dros y chwe mis nesaf bydd y bartneriaeth hon yn cynnal astudiaeth drylwyr fydd yn craffu ar y cysylltiad rhwng iaith yr ymgynghori rhwng cleifion a fferyllwyr cymunedol a'r ffordd y mae pobl yn defnyddio eu meddyginiaeth wedyn.  Bydd y gwaith hwn yn braenaru’r tir ar gyfer treial ar raddfa fwy sydd ar y gweill ar gyfer y flwyddyn nesaf, a fydd yn astudio effaith iechyd ehangach iaith a dewis iaith ar y ffordd y darperir gwasanaethau fferyllol mewn sefyllfa ddwyieithog.  
Mae LLAIS, a gyllidir gan Lywodraeth Cynulliad Cymru, eisoes yn cymryd camau breision tuag at wella ymwybyddiaeth iaith mewn gofal iechyd, ond dyma'r astudiaeth gyntaf o'i bath i ddod ag ystod mor eang o arbenigedd at ei gilydd yn y gymuned a'r brifysgol i astudio cysylltiadau rhwng iaith ac iechyd.  Mae'n agor y ffordd i ddeall sut y gellir defnyddio cynllunio iaith i wella'r ffordd y darperir gwasanaethau i'r boblogaeth leol, ac yn ehangach i unrhyw gymuned ddwyieithog neu amlieithog, ar lefel genedlaethol a rhyngwladol.  

